
ДАҒДАРЫСТЫҚ ЖАҒДАЙЛАРДА ЖАСТАРДЫҢ  
СТРЕСКЕ ТӨТЕП БЕРУ СТРАТЕГИЯЛАРЫ МЕН ЭМОЦИЯЛЫҚ 
КҮЙІП КЕТУ ДЕҢГЕЙІНІҢ ӨЗАРА БАЙЛАНЫСЫН ЗЕРТТЕУ

Әлеуметтік және тұлғалық дағдарыстар жағдайында жастардың стресске төтеп беру стра-
тегиялары мәселесі ерекше өзектілікке ие, себебі жоғары деңгейдегі стресс эмоциялық күйіп 
кетудің даму қаупін арттырады.

Зерттеудің мақсаты – дағдарыстық жағдайларда жастардың стресске төтеп беру страте-
гиялары мен эмоциялық күйіп кету деңгейі арасындағы өзара байланыстарды анықтау. Негізгі 
назар бейімделгіш және бейімделгіш емес копинг-стратегияларды және олардың күйіп кетудің 
құрамдас бөліктерімен: эмоциялық сарқылу, деперсонализация және жеке жетістіктердің төмен-
деуімен байланысын талдауға бағытталған.

Жұмыстың ғылыми маңыздылығы жастар ортасында күйіп кетудің қалыптасу психологиялық 
механизмдерін нақтылауда, ал практикалық маңызы – алдын алу бағдарламаларын әзірлеу мүм-
кіндігінде. Зерттеудің әдіснамалық негізін Р. Лазарус пен С. Фолкманның копинг-стратегиялар 
сауалнамасы және К. Маслачтың эмоциялық күйіп кету сауалнамасы құрайды; сандық және кор-
реляциялық талдау әдістері қолданылды.

Нәтижелер қандай стресске төтеп беру стратегиялары эмоциялық күйіп кетуді төмендетуге 
немесе күшейтуге ықпал ететінін анықтауға мүмкіндік береді. Болжам бойынша, мәселеге бағыт-
талған стреске төтеп беру стратегиялары күйіп кетудің төмен деңгейімен байланысты, ал эмоция-
ға бағытталған стратегиялар оның жоғарылауымен байланысты. Зерттеудің өзектілігі – стреске 
төтеп беру стратегиялары мен эмоциялық күйіп кетудің алдын алу бағыттарын дамытуға қосқан 
үлесінде, ал практикалық мәні – нәтижелерді психологиялық қолдау бағдарламаларын әзірлеуде 
қолдану мүмкіндігінде.

Түйін сөздер: эмоциялық күйіп кету, копинг-стратегиялар, бейімделгіш мінез-құлық, стресс, 
жастар, дағдарыстық жағдайлар.

Research on the relationship between stress coping strategies  
and the level of emotional burnout among youth in crisis situations

In the context of social and personal crises, the issue of coping strategies among young people be-
comes particularly relevant, as high levels of stress increase the risk of emotional burnout.

The aim of the study is to identify the relationships between coping strategies and the level of emo-
tional burnout among young people in crisis situations. The main focus is on the analysis of adaptive and 
maladaptive coping strategies and their association with the components of burnout: emotional exhaus-
tion, depersonalization, and reduced personal accomplishment.

The scientific significance of the study lies in clarifying the psychological mechanisms underlying 
the development of burnout in youth, while its practical significance is associated with the possibility of 
developing preventive programs. The methodological basis of the research includes the Ways of Coping 
Questionnaire by R. Lazarus and S. Folkman and the Maslach Burnout Inventory by C. Maslach; quanti-
tative and correlation analysis methods are applied.

The results make it possible to determine which coping strategies contribute to the reduction or 
intensification of burnout. It is assumed that problem-focused strategies are associated with lower levels 
of burnout, whereas avoidance is associated with higher levels. The value of the study lies in its contri-
bution to the development of coping behavior theory and the prevention of emotional burnout among 
young people, and its practical significance is reflected in the application of the findings in psychological 
support programs.

Исследование взаимосвязей стратегий совладания со стрессом  
и уровнем эмоционального выгорания у молодёжи в кризисных ситуациях

В условиях социальных и личностных кризисов проблема стратегий совладания со стрессом 
молодёжи становится особенно актуальной, поскольку высокий уровень стресса повышает риск 
развития эмоционального выгорания.

Цель исследования – выявить взаимосвязи между стратегиями совладания со стрессом и 
уровнем эмоционального выгорания у молодёжи в кризисных ситуациях. Основное внимание 
уделяется анализу адаптивных и дезадаптивных копинг-стратегий и их связи с компонентами 
выгорания: эмоциональным истощением, деперсонализацией и снижением личных достижений.

Научная значимость работы заключается в уточнении психологических механизмов форми-
рования выгорания в молодёжной среде, практическая – в возможности разработки профилак-
тических программ. Методологическую основу исследования составляют опросник копинг-стра-
тегий Р. Лазаруса и С. Фолкмана и опросник эмоционального выгорания К. Маслач; применяются 
методы количественного и корреляционного анализа.

Результаты позволяют определить, какие стратегии совладания способствуют снижению или 
усилению выгорания. Предполагается, что проблемно-ориентированные стратегии связаны с бо-
лее низким уровнем выгорания, тогда как избегание – с его повышением. Ценность исследования 
состоит во вкладе в развитие теории совладающего поведения и профилактики эмоционального 
выгорания у молодёжи, а практическое значение – в использовании результатов при разработке 
программ психологической поддержки.

Ключевые слова: эмоциональное выгорание, копинг-стратегии, совладающее поведение, 
стресс, молодёжь, кризисные ситуации.

Кіріспе

Қазіргі әлеуметтік-экономикалық өзгерістер, 
жаһандану үдерістері мен түрлі дағдарыстық 
жағдайлар жастардың психологиялық жағдайы-
на айтарлықтай әсер етуде. Оқу жүктемесінің 
артуы, кәсіби өзін-өзі анықтау кезеңіндегі белгі-
сіздік, әлеуметтік қысым және болашаққа деген 
алаңдаушылық стресс деңгейінің жоғарылауына 
алып келеді. Мұндай жағдайларда эмоциялық 
күйіп кету қаупі күшейеді. Осыған байланысты 
жастардың стресске төтеп беру стратегияларын 
және олардың эмоциялық күйіп кетумен өзара 
байланысын зерттеу ерекше өзектілікке ие.

Ғылыми әдебиеттерде копинг-мінез-құлық 
пен эмоциялық күйіп кету мәселелері кеңінен 
қарастырылғанымен, жастардың дағдарыстық 
жағдайлардағы психологиялық ерекшеліктерін 
кешенді түрде талдауға бағытталған зерттеулер 
жеткіліксіз. Көптеген еңбектерде аталған құбы-
лыстар жеке-жеке зерттеледі, ал олардың өзара 
байланысы толық ашылмаған. Сондықтан бұл 
тақырыпты таңдау жастар ортасында күйіп ке-
тудің алдын алу және психологиялық қолдау 
жүйесін жетілдіру қажеттілігімен негізделеді.

Зерттеудің өзектілігі – стресс деңгейінің 
артуы жағдайында жастардың психологиялық 
ресурстарын анықтау және тиімді копинг-стра-
тегиялардың эмоциялық күйіп кетудің алдын 

алудағы рөлін айқындау қажеттілігінде. Тақы-
рыптың теориялық маңызы – бейімделуші мі-
нез-құлық теориясын толықтыруда, ал практи-
калық маңызы – профилактикалық және түзету 
бағдарламаларын әзірлеуге негіз болуында.

Зерттеу объектісі – дағдарыстық жағдайлар-
дағы жастардың эмоциялық жағдайы.

Зерттеу пәні – жастардың стресс жағдайына 
төтеп беру стратегиялары мен эмоциялық күйіп 
кету деңгейі арасындағы өзара байланыс.

Зерттеудің мақсаты – дағдарыстық жағдай-
ларда жастардың копинг-стратегиялары мен 
эмоциялық күйіп кету деңгейі арасындағы өзара 
байланыстарды анықтау және теориялық тұрғы-
дан негіздеу.

Міндеттері:
1. Копинг-стратегиялар мен эмоциялық кү-

йіп кету ұғымдарының теориялық негіздерін 
талдау.

2. Жастар арасындағы эмоциялық күйіп ке-
тудің ерекшеліктерін анықтау.

3. Копинг-стратегиялар мен эмоциялық кү-
йіп кету көрсеткіштері арасындағы статистика-
лық байланыстарды айқындау.

4. Зерттеу нәтижелеріне сүйене отырып қо-
рытындылар шығару.

Зерттеу әдістері: теориялық талдау, сауална-
ма әдісі (Р. Лазарус пен С. Фолкманның копинг-
стратегиялар сауалнамасы, К. Маслачтың эмо-

циялық күйіп кету сауалнамасы), сандық және 
корреляциялық талдау әдістері.

Зерттеудің гипотезасы – стресс жағдайына 
төтеп беруде проблемаға бағытталған (адаптив-
ті) копинг-стратегияларды қолдану эмоциялық 
күйіп кетудің төмен деңгейімен байланысты, ал 
қашқақтау және эмоцияға бағытталған (дезадап-
тивті) стратегиялар оның жоғарылауына ықпал 
етеді.

Жұмыстың ғылыми және практикалық ма-
ңызы – алынған нәтижелер жастар арасындағы 
эмоциялық күйіп кетудің психологиялық алғы-
шарттарын тереңірек түсінуге мүмкіндік береді 
және психологиялық қолдау мен алдын алу бағ-
дарламаларын әзірлеуде қолданылуы мүмкін.

Жастар күнделікті өмірде өз жасына тән жағ-
дайлармен бетпе-бет кездеседі: кәсіби дағдылар-
ды меңгеру, мансапты бастау, отбасы құру және 
бала тәрбиелеу сияқты кезеңдер. Сонымен қатар 
олар үшін жаңа аурулардың пандемиясы, әлеу-
меттік және экономикалық өзгерістер, техноло-
гиялардың, атап айтқанда жасанды интеллекттің 
даму үрдістері сияқты қалыпты емес жағдайлар 
да кездеседі. Мұның бәрі стрессті туғызатын 
фактор болып табылады және жастардан – ел 
болашағын айқындайтын адам капиталы ретін-
де – жоғары талаптарды талап етеді (Маракши-
на, 2024: 250). Стресс белгілі бір физиологиялық 
және мінез-құлықтық реакцияны тудыратын 
оқиға немесе жағдай ретінде сипатталады, ал со-
зылмалы және өткір стресс әртүрлі реакциялар-
ға әкеледі. Стресс – адам организмінің сыртқы 
немесе ішкі талаптарға бейімделу жауаптары-
ның жиынтығы болып табылады (Лазарус, 1991: 
250). Транзакциялық стресс теориясына сәйкес, 
стресс адам мен ортаның арасындағы өзара әре-
кеттестік нәтижесінде қалыптасады, және стресс 
жағдайында тұлға сыртқы талаптар мен жеке 
ресурстар арасындағы тепе-теңдікті бағалайды. 
Бағалау нәтижесінде адаптивті немесе дезадап-
тивті психологиялық реакциялар дамиды, бұл 
адамның стресс жағдайында өзін-өзі реттеу қа-
білетіне байланысты (Lazarus & Folkman, 1984а: 
283) Жастар үшін стресс көбінесе дағдарыстық 
жағдайлармен байланысты болып, оқу немесе 
жұмыс талаптарының артуы, әлеуметтік қаты-
настардағы өзгерістер және жеке өмірдегі қиын-
дықтар арқылы көрініс табады. Мұндай жағдай-
да стресске төтеп берудің тиімді стратегиялары 
мен эмоциялық күйіп кетудің алдын алу маңыз-
ды рөл атқарады (Schwarzer & Luszczynska, 2012: 
264–273). Ғалымдардың анықтамасына сәйкес 
стресске төтеп беру стратегиялары (копинг ст-
ратегиялар) «адамның өз мүмкіндіктерінен асып 

кететін немесе маңызды деп бағаланатын сырт-
қы және ішкі талаптарды жеңудің үнемі өзгеріп 
отыратын когнитивтік және мінез-құлықтық тә-
сілдері» ретінде анықталады (Lazarus & Folkman, 
1984б: 250). Копинг екі негізгі типке бөлінеді: 
проблемаға бағытталған, яғни мәселені шешуге 
немесе жағдайды өзгертуге бағытталған әрекет-
тер және эмоцияға бағытталған, яғни эмоциялық 
шиеленісті төмендетуге арналған реакциялар, 
мысалы, қашқақтау немесе эмоцияны басқа-
рудағы қиындықтар. Зерттеулер көрсеткендей, 
проблемаға бағытталған копинг-стратегияларды 
қолдану эмоциялық күйіп кетудің алдын алуға 
мүмкіндік береді, ал дезадаптивті стратегиялар 
керісінше, күйіп кетуді күшейтуі мүмкін (Cohen 
et al., 2007: 1685).

Тұлғалық идентификацияның қалыптасуы-
мен байланысты дағдарыстар, білім беру орта-
сының қысымы, әлеуметтік желілердің әсері 
мен ұрпақаралық қайшылықтар олардың пси-
хоэмоциялық күйіне елеулі ықпал етеді. Өзін-өзі 
реттеу дағдылары мен стресске төтеп беру ко-
пинг-стратегиялары жеткілікті деңгейде дамы-
маған жағдайда стресс созылмалы сипат алып, 
эмоциялық сарқылуға, яғни эмоциялық күйіп 
кетудің негізгі компонентіне ұласуы мүмкін. 
Резильенттіліктің төмен деңгейі дезадаптивті 
копинг-стратегияларды (қашқақтау, терістеу, 
агрессия) таңдауға әкеліп, күйіп кету белгілері-
нің күшеюіне ықпал етеді. Осыған байланысты 
жастар арасындағы стресс жағдайларында қол-
данылатын стресске төтеп беру стратегияла-
ры мен эмоциялық күйіп кету деңгейінің өзара 
байланысын зерттеу ғылыми және практикалық 
тұрғыдан ерекше өзектілікке ие (Kozhabekova et 
al., 2025: 82).

Эмоциялық күйіп кету ұзақ уақыт бойы 
стресс жағдайында адамның психоэмоция-
лық ресурстары сарқылған кездегі күй ретін-
де сипатталады (Maslach, 1981: 99). Бұл құбы-
лыс үш негізгі компоненттен тұрады: тұрақты 
психо-эмоциялық шаршау немесе эмоциялық 
сарқылу, адамдарға немесе әлеуметтік ортаға 
эмоциялық қатаңдық немесе деперсонализация 
және өзін-өзі бағалаудың, кәсіби және жеке же-
тістіктерге сенімнің төмендеуі. Жастар арасында 
эмоциялық күйіп кету көбінесе оқу немесе әлеу-
меттік қысыммен байланысты дағдарыстардан 
туындайды, ал копинг-стратегиялардың тиімді-
лігі осы күйіп кетуді болдырмау немесе азайтуда 
шешуші рөл атқарады (Friborg, 2006: 23). Дағда-
рыстық өмірлік оқиғалар, мысалы, ажырасу, 
ата-ананың қайтыс болуы немесе жұмыссыздық, 
психоэмоциялық денсаулыққа теріс әсер етуі 

мүмкін (Dohrenwend, 2006: 477). Мұндай оқиға-
ларға реакция адамның жеке қасиеттеріне, пси-
хологиялық тұрақтылығына және қолданатын 
копинг-стратегияларына байланысты өзгереді. 
Зерттеулер көрсеткендей, психоэмоциялық ден-
саулығы жоғары тұлғалар қиындықтармен тиім-
ді күресіп, күйіп кетудің алдын алады, ал төмен 
тұрақтылығы бар жастарда стресс пен эмоция-
лық сарқылу тез дамиды (Juškelienė, 2013: 12).

Қазіргі кезеңде жастар арасындағы стресс, 
копинг-стратегиялар және эмоциялық күйіп 
кету мәселелері халықаралық деңгейде белсен-
ді зерттелуде. Ioana Alexandra Iuga және Oana 
Alexandra David (Iuga, 2024: 106 ) жүргізген 
сандық мета‑талдау мен студенттердің эмо-
циялық күйіп кетуі арасындағы байланысты 
зерттеді. Зерттеуде әртүрлі әсер етуші стресске 
төтеп беру стратегиялары факторлар ескеріліп, 
кездейсоқ әсерлер мета‑аналитикалық әдісі 
қолданылды, гетерогенділік бағаланды, жария-
ланымдық алшақтыққа қатысты бірнеше тәсіл 
қолданылды, сондай-ақ үздіксіз модераторлық 
айнымалылар үшін мета‑регрессия және кате-
гориялық айнымалылар үшін топтық талдаулар 
жүргізілді. Зерттеу нәтижелері тиімді стресске 
төтеп беру стратегиялары жалпы күйіп кету 
көрсеткіштерімен теріс байланыста екенін, ал 
стресске төтеп беру стратегияларының қиын-
дықтары эмоциялық күйіп кету, цинизм және 
өзіне деген сенімнің төмендігі сияқты күйіп ке-
тудің әртүрлі компоненттерімен оң байланыс-
та екенін көрсетті. Қорытындылай келе, тиімді 
стресске төтеп беру стратегиялары эмоциялық 
күйіп кетудің алдын алуда маңызды рөл атқара-
тыны және күйіп кету деңгейінің төмендеуіне 
ықпал ететіні анықталды. Бұл нәтижелер пси-
хопатология саласындағы бұрынғы зерттеулер-
мен сәйкес келеді және жастардың эмоциялық 
тұрақтылығын сақтау мен эмоциялық күйіп 
кетуден қорғануда копинг-стратегияларының 
тиімділігін көрсетеді. 

Қазақстаннан шыққан зерттеулер де жастар-
дың психоэмоциялық жағдайы, стресске төтеп 
беру стратегиялары және эмоциялық күйіп кету 
мәселелерін жан-жақты қарастырған. Мысалы, 
Павлодар педагогикалық университеті өткізген 
зерттеу жастардың копинг-стратегиялары мен 
эмоциялық күйіп кетуге төзімділік арасында-
ғы өзара байланысты анықтауға бағытталған. 
Зерттеудің мақсаты – студенттердің эмоциялық 
күйіп кетуге төзімділік деңгейі мен олардың 
қолданатын копинг-стратегиялары арасындағы 
өзара тәуелділікті айқындау. Зерттеу теориялық 
жағынан копинг және эмоциялық күйіп кетуге 

төзімділік тақырыбындағы әдебиеттерді шолу 
арқылы негізделген. Бұл әдебиеттерде әртүр-
лі зерттеушілер эмоциялық күйіп кетудің адам 
организміндегі әсерін қарастырып, нәтижесінде 
«копинг» ұғымының қалыптасуына жол ашқан. 
Эмпирикалық зерттеу келесі әдістер арқылы 
жүргізілген: Д. Амирханның «Копинг-страте-
гиялар индикаторы» (В.М. Ялтонский адапта-
циясы), Т.А. Немчинаның «Эмоциялық күйіп 
кетудің даму ықтималдығын диагностикалау 
тест-сұрақнамасы», сондай-ақ Aspinwall L.G., 
Greenglass E., Schwarzer R., Taubert S. әзірлеген 
«Проактивті coping мінез-құлық сұрақнамасы» 
(E. Старченкова адаптациясы).Зерттеу нәтиже-
лері студенттердің эмоциялық күйіп кетуге тө-
зімділік деңгейі мен қолданатын копинг-страте-
гиялары арасында өзара байланысты көрсеткен. 
Сонымен қатар, педагогикалық университет 
студенттері арасында жетекші копинг-страте-
гиялар анықталған. Мысалы, «Ауыстыру» стра-
тегиясы кейде жоғары, кейде төмен төзімділік 
деңгейіндегі студенттерде кездессе, «Қолдау 
іздеу» стратегиясы орташа деңгейдегі төзім-
ділікке ие студенттер арасында басым болған. 
Жоғары төзімділікке ие студенттер барлық түр-
дегі копинг-стратегияларды қолдануға қабілетті 
екені белгілі болды. Зерттеу қорытындысы бо-
йынша, қолданылатын копинг-стратегиялар мен 
эмоциялық күйіп кетуге төзімділік деңгейі ара-
сындағы өзара байланыс күрделі жүйеден тұра-
ды. Бұл жастардың эмоционалды тұрақтылығын 
арттыру үшін психологиялық қолдауды ұйым-
дастыру жолдарын анықтауға мүмкіндік береді 
( Забегалин, 2023: 74).

Қазақстандағы медициналық университет 
студенттері арасында жүргізілген зерттеу көр-
сеткендей, студенттер арасында эмоциялық кү-
йіп кету кең таралған – оның деңгейі 28-31% 
құрайды және оның дамуында студенттің жы-
нысы, оқу жылы, оқу нәтижелері, қарым-қа-
тынастар мен жеке психологиялық жағдай ма-
ңызды факторлар болып табылады (Bolatov, 
2022: 193). Әл-Фараби атындағы Қазақ ұлттық 
университетінде студент жастардың эмоциялық 
әл-ауқатының әлеуметтік-психологиялық көр-
сеткіштері зерттелді, бұл жұмыс жастардың эмо-
циялық тұрақтылығы мен әлеуметтік контекст 
арасындағы байланысты көрсетеді және психоэ-
моциялық жағдайды кешенді талдауға мүмкін-
дік береді (Қонысбай, 2025: 14). Сонымен қатар 
ҚазҰУ Хабаршысы журналында жарияланған 
зерттеулерде студенттердің өзгерістерге бейім-
делу қабілеті және функционалдық жағдайлары 
психологиялық аспектілер тұрғысынан талдан-

ған, бұл жастардың дағдарыстық жағдайлардағы 
стресске төтеп беру стратегиялары мен бейім-
делу дағдыларының деңгейін түсінуге көмекте-
седі (Бапаева, 2025: 94). Студенттердің жетекші 
копинг-стратегияларын диагностикалауға ба-
ғытталған зерттеу Инновациялық Еуразия уни-
верситеті жүргізілді. Зерттеудің мақсаты жас-
тар арасында басым стратегияларды және осал 
стратегияларды анықтау. Зерттеуде стресспен 
күресу сауалнамасы (COPE; К.Карвер, М.Шейер 
және Дж.Вайнтрауб, бейімделген Е.И. Расказо-
ва, Т.О.  Гордеева) қолданылған. Зерттеу нәти-
желері көрсеткендей, төртінші курс студенттері 
мінез-құлықпен күресудің әртүрлі әдістерін таң-
дауда айтарлықтай алуан түрлілік көрсетеді, бұл 
олардың күресу стратегияларының кең спектрі 
бар екенін білдіреді. Ал бірінші курс студентте-
рінде күресу стратегиялары әлдеқайда шектеулі 
болып, тәжірибесінің аздығы мен әртүрлі әдіс-
термен таныс болмауына байланысты. Оқыту-
дың әртүрлі кезеңдерінде студенттер арасында 
«Мәселені шешуге бағытталған» стратегияны 
қолдану белсенділігінде айырмашылықтар бай-
қалған. Төртінші курс студенттері мәселеге ба-
ғытталған белсенді күресуді таңдаса, бірінші 
курс студенттері емтихан күйзелісі жағдайында 
эмоционалды бағытталған күресуді қолдануға 
бейім. Зерттеу сонымен қатар студенттер ара-
сында ең көп қолданылатын мінез-құлықпен 
күресу әдістері ретінде «Жауапкершілікті қа-
былдау» және «Мәселені шешуді жоспарлау» 
стратегиялары екенін анықтаған. Бұл студент-
тердің көпшілігі қиындықтарды жеңуде белсенді 
және саналы әдістерді қолдайтынын көрсетеді. 
Студенттердің стресске төтеп беру стратегия-
лары мен эмоциялық күйіп кетуді арасындағы 
байланыс оқу курсына байланысты әртүрлі бо-
лып, тәжірибе деңгейіне, оқу бағдарламасының 
қиындық дәрежесіне және күйзеліс жағдайла-
рын қабылдауға әсер ететін басқа факторларға 
тәуелді екені байқалады. Бұл нәтижелер бірін-
ші курс студенттерінде әртүрлі қиындықтар-
ды жеңу стратегияларын дамытудың маңызды-
лығын, сондай-ақ төртінші курс студенттеріне 
тиімді күресу стратегияларын қолдануда қолдау 
көрсету қажеттілігін көрсетеді( Забегалин, 2023: 
74). Зерттеулер Қазақстан жастары арасында 
стресске төтеп беру стратегиялары, эмоциялық 
күйіп кету және психологиялық бейімделу меха-
низмдерінің өзара байланысы бар екенін көрсе-
теді, және бұл факторлар студенттердің жалпы 
психо эмоциялық денсаулығына айтарлықтай 
әсер етеді. 

Ғылыми зерттеу әдіснамасы

Зерттеу жұмысы Л.Н. Гумилев атындағы Еу-
разия ұлттық университеті базасында жүргізілді. 
Эмпирикалық зерттеуге бакалавриат деңгейінде 
білім алып жатқан 35 студент қатысты. Іріктеу 
еріктілік қағидаты негізінде жүзеге асырылды. 
Зерттеуге қатысу анонимді және құпия түр-
де ұйымдастырылды, барлық респонденттерге 
зерттеудің мақсаты мен мазмұны алдын ала тү-
сіндірілді, сондай-ақ кез келген кезеңде қатысу-
дан бас тарту құқығы қамтамасыз етілді.

Зерттеу топтық форматта оқу аудиторияла-
рында өткізілді. Зерттеу мақсатына сәйкес сту-
денттердің стресске төтеп беру (копинг) страте-
гияларын және эмоциялық күйіп кету деңгейін 
кешенді бағалау үшін екі стандартталған психо-
диагностикалық әдістеме: «Стресске төтеп беру 
тәсілдері (копинг стратегиялар)» сауалнамасы 
және Кристина Маслачтың күйіп кету сауална-
масы қолданылды.

Бірінші әдістеме – «Стреске төтеп беру тә-
сілдері (копинг стратегиялар)» – Ричард Лазарус 
және Сьюзан Фолкман тарапынан 1988 жылы 
әзірленген. Әдістеме психометриялық стандарт-
таудан өткен. Оның теориялық негізін транзак-
циялық стресс теориясы құрайды, оған сәйкес 
стресске төтеп беру стратегиялары (копинг) тұл-
ғаның сыртқы және ішкі талаптарды бағалауына 
және оларды еңсеруге бағытталған үнемі өзге-
ріп отыратын когнитивтік және мінез-құлықтық 
күш-жігерлер жүйесі ретінде қарастырылады 
(Крюкова, 2007: 93). Сауалнама 50 тұжырым-
нан тұрады және 8 шкала бойынша нәтижелерді 
есептеуге мүмкіндік береді: конфронтациялық 
копинг, дистанциялану, өзін-өзі бақылау, әлеу-
меттік қолдау іздеу, жауапкершілікті қабылдау, 
қашу-аулақ болу, мәселені шешуді жоспарлау 
және жағымды қайта бағалау. Әр шкала стресс 
жағдайында тұлғаның мінез-құлықтық және 
когнитивтік реакцияларының белгілі бір типін 
сипаттайды. Мәселен, конфронтациялық копинг 
белсенді қарсы әрекет етуге бағытталса, дистан-
циялану эмоциялық маңыздылықты төмендету-
ге негізделеді. Өзін-өзі бақылау эмоцияларды 
реттеуге бағытталған болса, әлеуметтік қолдау 
іздеу сыртқы ресурстарды пайдаланумен сипат-
талады. Жауапкершілікті қабылдау тұлғаның 
өзіндік рефлексиясын көрсетсе, қашу-аулақ болу 
стратегиясы мәселені елемеу немесе эмоциялық 
кернеуді уақытша төмендету әрекеттерімен бай-
ланысты. Ал мәселені жоспарлы шешу және жа-
ғымды қайта бағалау конструктивті, когнитивтік 

қайта құрылымдауға негізделген стратегиялар 
ретінде қарастырылады. Респонденттер әр тұ-
жырым бойынша өздерінің мінез-құлқының кө-
ріну жиілігін бағалады. Нәтижелер әдістемелік 
кілтке сәйкес өңделіп, әр шкала бойынша интег-
ралды баллдар есептелді. Жоғары балл белгілі 
бір стратегияның айқын қолданылуын көрсетті.

Екінші әдістеме – Маслачтың күйіп кету 
сауалнамасы (Maslach Burnout Inventory) – Крис-
тина Маслач және Сьюзан Джексон әзірлеген 
диагностикалық құрал болып табылады. Әдіс-
теме эмоциялық күйіп кетуді кәсіби іс-әрекет 
барысында дамитын психологиялық үдеріс ре-
тінде қарастырады(Водопьянова, 2008: 358). 
Сауалнама 22 тұжырымнан тұрады және үш не-
гізгі шкаланы қамтиды: «Эмоциялық сарқылу», 
«Деперсонализация» және «Кәсіби жетістіктер-
дің редукциясы». «Эмоциялық сарқылу» шкала-
сы эмоциялық күйдің төмендеуін, психикалық 
шаршауды және аффективтік тұрақсыздықты 
сипаттайды. «Деперсонализация» шкаласы тұл-
ғаның айналасындағыларға қатысты эмоциялық 
алыстауын және формалды қатынасын көрсете-
ді. «Кәсіби жетістіктердің редукциясы» шкала-
сы өзінің кәсіби құзыреттілігі мен нәтижелілігін 
субъективті бағалаудың төмендеуін бейнелейді. 
Респонденттердің жауаптары 0-ден 6 баллға де-
йінгі жеті балдық жиілік шкаласы бойынша ба-

ғаланды (0 – «ешқашан», 6 – «күн сайын»). Әр 
шкала бойынша баллдар әдістемелік нұсқаулық-
қа сәйкес есептелді.

Алынған эмпирикалық деректерді өңдеу бір-
неше кезеңде жүзеге асырылды. Бірінші кезең-
де әр қатысушының жеке көрсеткіштері анық-
талды. Екінші кезеңде топтық орташа мәндер, 
стандарттық ауытқулар есептелді және көрсет-
кіштердің деңгейлік сипаттамасы берілді. Соны-
мен қатар копинг-стратегиялар мен эмоциялық 
күйіп кету компоненттері арасындағы өзара бай-
ланыстарды анықтау мақсатында корреляция-
лық талдау жүргізілді. Осылайша, қолданылған 
әдістемелік кешен студенттердің стресске төтеп 
беру стратегияларындағы ерекшеліктерін және 
эмоциялық күйіп кету деңгейін кешенді бағалау-
ға мүмкіндік берді. 

Нәтижелері және талқылама 

Студенттердің стресске төтеп беру страте-
гияларын анықтау мақсатында Ричард Лазарус 
және Сьюзан Фолкман әзірлеген «Стреске төтеп 
беру тәсілдері (копинг стратегиялар)» сауал-
намасы қолданылды. Алынған нәтижелер сту-
денттердің копинг стратегиялары құрылымында 
айқын дисбаланс бар екенін көрсетті (1-диаг-
рамма). 

1-диаграмма 
Стреске төтеп беру тәсілдері (копинг стратегиялар) сауалнамасының нәтижелері

Ескерту: Автор құрастырған

Зерттеу нәтижелері бойынша ең жоғары 
көрсеткіштер «қашу-аулақ болу» (30,3%) және 
«жағымды қайта бағалау» (29%) стратегияла-
рына тиесілі. Орташа деңгейде «өзін-өзі басқа-
ру» (15,6%) және «мәселені жоспарлы шешу» 
(11,5%) стратегиялары байқалады. Ал «дистан-
циялану» (5,8%), «конфронтация» (2,9%), «әлеу-
меттік қолдау іздеу» (2,9%) және «жауапкерші-
лікті қабылдау» (2,0%) стратегияларының үлесі 
салыстырмалы түрде төмен.

Ең жоғары үлеске ие болған «қашу-аулақ 
болу» стратегиясы студенттердің стресс жағ-
дайында мәселені тікелей шешуге қарағанда 
эмоциялық кернеуді уақытша төмендетуге ба-
ғытталған реакцияларды жиі қолданатынын 
көрсетеді. Бұл стратегия мәселені жоққа шыға-
ру, кейінге қалдыру, назарды басқа әрекеттерге 
аудару сияқты мінез-құлықтық үлгілермен си-
патталады. Қысқа мерзімді перспективада бұл 
тәсіл психоэмоционалдық қысымды азайтуға 
мүмкіндік бергенімен, ұзақ мерзімді тұрғыда 
мәселелердің жинақталуына және дезадаптив-
ті салдарға әкелуі ықтимал. Студенттік ортада 
мұндай үрдіс академиялық прокрастинация, 
жауапкершіліктен қашу және оқу мотивациясы-
ның төмендеуімен байланысты болуы мүмкін.

Сонымен қатар «жағымды қайта бағалау» 
стратегиясының жоғары көрсеткіші (29%) тұлға-
ның стресс жағдайларын тұлғалық өсу мүмкін-
дігі ретінде қабылдауға бейімділігін көрсетеді. 
Бұл когнитивтік қайта құрылымдауға негізделген 
адаптивті стратегия болып саналады. Студенттер 
қиындықтарды өмірлік тәжірибе, өзін-өзі дамыту 
факторы ретінде бағалауға ұмтылады. Алайда бұл 
көрсеткіш «қашу-аулақ болумен» қатар жоғары 
болуы қызықты феноменді көрсетеді: студенттер 
бір жағынан қиындықтарды позитивті тұрғыда 
қайта қарастыруға тырысса, екінші жағынан нақ-
ты әрекеттік шешім қабылдаудан қашуы мүмкін. 
Бұл когнитивтік және мінез-құлықтық деңгейдегі 
үйлесімсіздікке меңзейді.

«Өзін-өзі басқару» стратегиясының 15,6% 
деңгейінде болуы студенттердің белгілі бір дә-
режеде эмоцияларын бақылауға және импуль-
сивті әрекеттерден бас тартуға қабілетті екенін 
көрсетеді. Бұл эмоционалдық реттеу дағдыла-
рының қалыптасу деңгейін сипаттайды. Алайда 
бұл көрсеткіш жетекші стратегия деңгейіне жет-
пеген, яғни эмоцияларды саналы басқару толық 
тұрақтанған механизм емес.

«Мәселені шешуді жоспарлау» стратегия-
сының 11,5% болуы конструктивті, рационалды 
талдау мен жоспарлау тәсілдерінің салыстырма-
лы түрде әлсіз қолданылатынын көрсетеді. Бұл 

академиялық ортада мақсат қою, уақытты бас-
қару, стратегиялық жоспарлау дағдыларының 
жеткіліксіздігін білдіруі мүмкін. Аталған страте-
гияның төмен үлесі «қашу-аулақ болу» көрсеткі-
шінің жоғары болуымен логикалық үйлеседі.

«Дистанциялану» (5,8%) стратегиясының тө-
мен деңгейі студенттердің эмоциялық маңызды-
лықты саналы түрде азайту тәсілін сирек қолда-
натынын көрсетеді. Бұл бір жағынан эмоциялық 
қатысудың сақталғанын білдірсе, екінші жағы-
нан эмоцияларды когнитивтік деңгейде қайта 
өңдеу механизмдерінің толық дамымағанын аң-
ғартады.

«Конфронтация» (2,9%) және «әлеуметтік 
қолдау іздеу» (2,9%) стратегияларының төмен-
дігі студенттердің белсенді қарсы әрекет етуге 
немесе сыртқы ресурстарды пайдалануға бейім-
ділігі әлсіз екенін көрсетеді. Әсіресе әлеуметтік 
қолдау іздеудің төмендігі студенттердің мәселе-
лерді көбіне ішкі деңгейде шешуге немесе жал-
ғыз еңсеруге тырысатынын білдіруі мүмкін. Бұл 
әлеуметтік-психологиялық тұрғыдан оқшаулану 
тенденциясының бар екенін меңзейді.

«Жауапкершілікті қабылдау» стратегиясы-
ның ең төмен көрсеткіші (2,0%) тұлғаның проб-
лемадағы өз рөлін талдауға және жауапкерші-
лікті саналы түрде мойындауға бейімділігінің 
жеткіліксіздігін көрсетеді. Бұл көрсеткіш өзіндік 
рефлексия деңгейінің төмендігін немесе сыртқы 
атрибуция тенденциясының басымдығын білді-
руі мүмкін.

Жалпы алғанда, алынған нәтижелер студент-
тердің копинг құрылымында эмоцияға бағыттал-
ған стратегиялардың (қашу-аулақ болу, жағым-
ды қайта бағалау) басымдығын және проблемаға 
бағытталған стратегиялардың (жоспарлы шешу, 
жауапкершілікті қабылдау, конфронтация) са-
лыстырмалы түрде әлсіздігін көрсетеді. Бұл ст-
ресс жағдайларында мінез-құлықтық белсенді-
лікке қарағанда когнитивтік қайта бағалау мен 
эмоциялық қорғаныс механизмдерінің жиі қол-
данылатынын білдіреді.

Осы деректер студенттік ортада стресс фак-
торларының жинақталуы жағдайында адаптивті 
копинг стратегияларын дамыту қажеттігін ай-
қындайды. Әсіресе проблемаға бағытталған ст-
ратегияларды қалыптастыру, әлеуметтік қолдау 
ресурстарын тиімді пайдалану және жауапкер-
шілік деңгейін арттыру психологиялық профи-
лактика мен дамыту бағдарламаларының негізгі 
бағыты болуы тиіс..

Зерттеу барысында эмоциялық күйіп кетудің 
құрылымдық компоненттерін анықтау мақса-
тында Кристина Маслач және Сьюзан Джексон 

әзірлеген сауалнама қолданылды. Алынған нә-
тижелер студенттер арасында эмоциялық күйіп 
кету синдромының айқын көрініс беретінін көр-
сетті (1-кесте).

1-кесте 
Маслачтың күйіп кету сауалнамасының нәтижелері

Субшкалалар Төмен Орташа Жоғары

Эмоциялық сарқылу 23,50% 50% 26,50%

Деперсонализация 17,60% 20,70% 61,70%

Кәсіби 
жетістіктердің 

редукциясы
20,70% 26,50% 52,80%

Ескерту: Автор құрастырған

«Эмоциялық сарқылу» субшкаласы бойын-
ша респонденттердің 23,5%-ында төмен дең-
гей, 50%-ында орташа деңгей және 26,5%-ында 
жоғары деңгей анықталды. Бұл көрсеткіш сту-
денттердің жартысында эмоциялық ресурстар-
дың ішінара сарқылуы байқалатынын, ал әрбір 
төртінші студентте айқын эмоциялық шаршау 
белгілері бар екенін көрсетеді. Орташа деңгей-
дің басымдығы оқу жүктемесінің тұрақты пси-
хоэмоционалдық қысыммен қатар жүретінін, 
алайда ол барлық студенттерде деструктивті си-
патқа ие емес екенін білдіреді. Дегенмен, жоға-
ры деңгейдің 26,5% болуы академиялық ортада 
созылмалы шаршау, мотивацияның төмендеуі 
және эмоциялық тонустың әлсіреуі секілді қауіп 
факторларының бар екенін көрсетеді.

«Деперсонализация» субшкаласы бойынша 
нәтижелер айрықша назар аудартады: респон-
денттердің 61,7%-ында жоғары деңгей анық-
талған. Орташа деңгей – 20,7%, ал төмен дең-
гей – 17,6%. Бұл студенттердің басым бөлігінде 
эмоциялық алыстау, формалды қарым-қатынас-
қа бейімділік және оқу процесіне қатысты сал-
қынқандылық тенденциялары қалыптасқанын 
білдіреді. Деперсонализацияның жоғары деңгейі 
тұлғаның қорғаныс механизмі ретінде эмоция-
лық қашықтықты қолданатынын көрсетеді. Ака-
демиялық контексте бұл құбылыс оқу процесіне 
субъективті қызығушылықтың төмендеуімен, 
топтық жұмысқа қатысуда формалдылықтың 
артуымен және әлеуметтік өзара әрекеттесудің 
әлсіреуімен сипатталуы мүмкін.

«Кәсіби жетістіктердің редукциясы» субш-
каласы бойынша да жоғары көрсеткіш тіркел-
ді: студенттердің 52,8%-ында жоғары деңгей, 
26,5%-ында орташа деңгей және 20,7%-ында 

төмен деңгей анықталды. Бұл деректер студент-
тердің жартысынан астамында өздерінің акаде-
миялық құзыреттілігіне, жетістіктеріне және 
нәтижелілігіне қанағаттанбаушылық бар екенін 
көрсетеді. Кәсіби (академиялық) жетістіктердің 
редукциясы – өзіндік тиімділіктің (self-efficacy) 
төмендеуімен, оқу мотивациясының әлсіреуімен 
және болашақ кәсіби перспективаларға сенімсіз-
дікпен байланысты психологиялық көрсеткіш.

Жалпы алғанда, алынған нәтижелер эмо-
циялық күйіп кету құрылымында когнитивтік-
бағалаушылық компоненттің (жетістіктердің 
редукциясы) және тұлғааралық-эмоциялық ком-
поненттің (деперсонализация) айқын басымды-
ғын көрсетеді. Бұл эмоциялық сарқылудан гөрі 
тұлғаның өзіне және қоршаған ортаға қатынасы-
ның өзгеруі басым екенін аңғартады. Студенттік 
кезең кәсіби идентификацияның қалыптасуы-
мен, болашақ мамандыққа қатысты өзіндік баға-
лаудың орнығуымен сипатталады. Осы кезеңде 
жетістіктердің редукциясының жоғары болуы 
тұлғалық сенімсіздік, перфекционизм, әлеумет-
тік салыстыру және академиялық бәсекелес-
тікпен байланысты болуы мүмкін. Ал деперсо-
нализацияның жоғары көрсеткіші эмоциялық 
кернеуге бейімделудің қорғаныс формасы ретін-
де қарастырылуы ықтимал. Зерттеу нәтижелері 
студенттердің едәуір бөлігінде эмоциялық күйіп 
кетудің құрылымдық элементтері қалыптасу са-
тысында екенін көрсетеді. Әсіресе деперсонали-
зация мен жетістіктердің редукциясы көрсеткіш-
терінің жоғары болуы психологиялық қолдау, 
эмоционалдық интеллектіні дамыту және тиімді 
копинг-стратегияларды қалыптастыру қажетті-
лігін айқындайды.

Зерттеу нәтижелері эмоциялық күйіп кету-
дің құрылымдық компоненттері арасында мәнді 
байланыстар бар екенін көрсетті:

- Эмоциялық сарқылу мен деперсонализация 
арасында жоғары деңгейлі оң корреляция анық-
талды (r = 0.646, p ≤ 0.001). Бұл эмоциялық ре-
сурстардың сарқылуы тұлғааралық қарым-қаты-
наста салқындық пен алшақтаудың күшеюімен 
қатар жүретінін білдіреді. Яғни, эмоционалдық 
шаршау неғұрлым жоғары болса, соғұрлым ин-
дивид басқаларға формалды, эмоциясыз қаты-
нас көрсетуге бейім болады.

- Деперсонализация мен жетістіктердің 
редукциясы арасында теріс мәнді байланыс 
анықталды (r = –0.357, p ≤ 0.05). Бұл деперсо-
нализация күшейген сайын жеке тиімділік сезімі 
төмендейтінін көрсетеді. Басқаша айтқанда, тұл-
ға өз кәсіби немесе оқу жетістіктерін аз бағалай 
бастайды.

- Эмоциялық сарқылу мен жетістіктер редук-
циясы арасында статистикалық мәнді байланыс 
анықталмады (r = –0.075), бұл аталған компо-
ненттердің салыстырмалы түрде дербес жұмыс 
істейтінін көрсетеді.

Эмоциялық сарқылу келесі стратегиялармен 
мәнді теріс байланыс көрсетті:

- Жауапкершілікті қабылдау (r = –0.363, p ≤ 0.05)
- Әлеуметтік қолдау іздеу (r = –0.286, тенден-

ция деңгейінде)
- Мәселені жоспарлы шешу (r = –0.280, тен-

денция деңгейінде)
Бұл нәтижелер проблемалық-бағытталған 

және конструктивті копинг стратегиялары эмо-
циялық сарқылудың төмен деңгейімен байла-
нысты екенін көрсетеді. Яғни, стресстік жағдай-
ды белсенді талдап, оны шешуге бағытталған 
мінез-құлық және жауапкершілікті өз мойнына 
алу эмоционалдық ресурстарды сақтауға мүм-
кіндік береді. Ал қашу-аулақ болу (r = –0.156), 
дистанциялану (r = –0.098), конфронтация (r = 
–0.026) стратегиялары эмоциялық сарқылумен 
мәнді байланыс көрсетпеді. Бұл аталған страте-
гиялардың сарқылуға тікелей ықпалы әлсіз не-
месе жанама болуы мүмкін екенін білдіреді. 

Деперсонализация келесі көрсеткіштермен 
мәнді байланыста болды: жауапкершілікті қа-
былдау (r = –0.361, p ≤ 0.05) және әлеуметтік 
қолдау іздеу (r = –0.342, p ≤ 0.05). Бұл нәтиже-
лер әлеуметтік және жауапкершілікке негіздел-
ген копинг стратегиялары тұлғааралық алшақ-
таудың алдын алатынын көрсетеді. Яғни, көмек 
сұрау мен жауапкершілік таныту тұлғаның әлеу-
меттік қатынастардан оқшаулануын азайтады. 
Қызықты нәтиже – деперсонализация мен әлеу-
меттік қолдау іздеу арасында оң байланыс (r = 
0.342, p ≤ 0.05) байқалады. Бұл кей жағдайда 
деперсонализация деңгейі жоғарылаған жастар-
дың сыртқы қолдау іздеуге жиі жүгінуі мүмкін 
екенін білдіреді. Мұны компенсаторлық меха-
низм ретінде түсіндіруге болады: ішкі эмоцио-
налдық алшақтау сыртқы қолдауға қажеттілікті 
арттыруы мүмкін. Жетістіктер редукциясы және 
копинг стратегиялары арасындағы ең айқын нә-
тиже:

жетістіктер редукциясы мен мәселені жос-
парлы шешу арасында жоғары оң корреляция (r 
= 0.567, p ≤ 0.001). Бұл нәтижені екі түрлі түсін-
діруге болады:

1. Жетістік сезімі төмендеген жастар өз тиім-
ділігін қалпына келтіру үшін жоспарлы шешім 
стратегиясын жиі қолдануы мүмкін.

2. Немесе жоспарлау стратегиясы көбіне жо-
ғары талап пен өзін-өзі сынға алу жағдайында 
іске қосылады.

Сонымен қатар: жағымды қайта бағалау  
(r = 0.272) – әлсіз оң байланыс; конфронтация  
(r = –0.294) – әлсіз теріс байланыс.

Копинг шкалалары арасында бірқатар күшті 
корреляциялар анықталды:

- Өзін-өзі басқару мен қашу-аулақ болу 
(r  =  0.744, p ≤ 0.001)

- Конфронтация мен өзін-өзі басқару 
(r  =  0.639, p ≤ 0.001)

- Жауапкершілікті қабылдау мен жағымды 
қайта бағалау (r = 0.627, p ≤ 0.001)

- Мәселені жоспарлы шешу мен жағымды 
қайта бағалау (r = 0.538, p ≤ 0.001)

Бұл нәтижелер жастарда копинг страте-
гияларының кешенді түрде қолданылатынын 
көрсетеді. Яғни, бір адаптивті стратегияны 
қолдану басқа конструктивті тәсілдердің бел-
сендірілуімен қатар жүреді. Зерттеу нәтижелері 
көрсеткендей, эмоциялық күйіп кетудің жоғары 
деңгейі негізінен конструктивті, проблемалық-
бағытталған копинг стратегияларының төмен 
қолданылуымен байланысты. Атап айтқанда: 
Жауапкершілікті қабылдау, әлеуметтік қол-
дау іздеу, мәселені жоспарлы шешу, жағымды 
қайта бағалау сияқты адаптивті стратегиялар 
эмоциялық сарқылу мен деперсонализацияның 
төмен деңгейімен байланысты. Бұл нәтиже-
лер стресс жағдайында белсенді, саналы және 
әлеуметтік бағытталған күресу тәсілдері эмо-
ционалдық ресурстарды сақтауға, тұлғааралық 
қарым-қатынасты тұрақтандыруға және кәсі-
би/оқу тиімділігін қолдауға ықпал ететінін дә-
лелдейді. Керісінше, эмоциялық күйіп кетудің 
жоғары көрсеткіштері пассивті немесе тиімсіз 
стратегиялармен тікелей күшеймесе де, конст-
руктивті стратегиялардың жеткіліксіз қолданы-
луымен сипатталады. Осылайша, зерттеу жастар 
арасында эмоциялық күйіп кетудің алдын алу 
бағдарламаларында проблемалық-бағытталған 
және когнитивті қайта бағалау стратегияларын 
дамыту маңызды екенін көрсетеді. Жүргізілген 
корреляциялық талдау жастардағы эмоциялық 
күйіп кету компоненттері мен стресс жағдайын-
да қолданылатын копинг стратегиялары ара-
сында мағыналы өзара байланыстар бар екенін 
көрсетті. Алынған нәтижелер эмоциялық күйіп 
кетудің құрылымдық моделін және оның мінез-
құлықтық реттеу механизмдерімен байланысын 
тереңірек түсіндіруге мүмкіндік береді.

Эмоциялық сарқылу мен деперсонализация 
арасындағы жоғары оң корреляция (r = 0.646, 
p ≤ 0.001) күйіп кетудің фазалық даму сипатын 
дәлелдейді. Яғни, эмоциялық ресурстардың ұзақ 
мерзімді сарқылуы тұлғааралық қатынастарда 
эмоциялық салқындау мен формализацияның 
артуына әкеледі. Бұл классикалық күйіп кету 
моделіне сәйкес келеді: алдымен эмоциялық 
шаршау пайда болады, кейін қорғаныс меха-
низмі ретінде деперсонализация қалыптасады. 
Деперсонализация мен жетістіктер редукциясы 
арасындағы теріс байланыс (r = –0.357, p ≤ 0.05) 
тұлғаның өзіндік тиімділік сезімінің әлсіреуін 
көрсетеді. Яғни, басқалармен эмоционалдық 
алшақтау жеке жетістіктерді субъективті баға-
лаудың төмендеуімен ұштасады. Бұл өз кезе-
гінде академиялық және кәсіби мотивацияның 
әлсіреуіне әкелуі мүмкін. Эмоциялық сарқылу 
мен жетістіктер редукциясы арасындағы байла-
ныс мәнді болмауы бұл екі компоненттің салыс-
тырмалы түрде дербес механизмдер арқылы қа-
лыптасуы мүмкін екенін көрсетеді. Яғни, тұлға 
шаршағанымен, өзінің тиімділігін бірден төмен 
бағаламауы мүмкін. Зерттеу нәтижелері проб-
лемалық-бағытталған және конструктивті ко-
пинг стратегияларының эмоциялық күйіп кету-
дің төмен деңгейімен байланысты екенін айқын 
көрсетті. Жауапкершілікті қабылдау эмоциялық 
сарқылумен (r = –0.363, p ≤ 0.05) және деперсо-
нализациямен (r = –0.361, p ≤ 0.05) теріс байла-
ныс көрсетті. Бұл тұлғаның жағдайды сыртқы 
факторларға жүктемей, оны өзгертуге дайын 
болуы эмоционалдық тұрақтылықты арттыра-
тынын білдіреді. Жауапкершілікті мойындау 
ішкі бақылау локусының күшеюімен байланыс-
ты болуы мүмкін, ал бұл күйіп кетудің алдын 
алатын маңызды психологиялық ресурс болып 
табылады.

Әлеуметтік қолдау іздеу деперсонализа-
циямен теріс корреляция көрсетті (r = –0.342, 
p  ≤  0.05). Бұл нәтижені тұлғааралық қатынас-
тардың эмоциялық реттеу функциясымен тү-
сіндіруге болады: әлеуметтік қолдау эмоцио-
налдық кернеуді төмендетіп, оқшаулану сезімін 
азайтады.

Мәселені жоспарлы шешу эмоциялық сар-
қылумен теріс бағыттағы байланыс (r = –0.280) 
көрсетті. Бұл тенденция жастардың белсенді 
жоспарлау дағдылары олардың эмоциялық ре-
сурстарын сақтауға көмектесетінін білдіреді. 
Жалпы алғанда, адаптивті және проблемалық-
бағытталған стратегияларды жүйелі қолдану 
эмоциялық күйіп кетудің екі негізгі компонен-

тін  – сарқылу мен деперсонализацияны – әлсі-
рететін қорғаныштық фактор ретінде көрінеді.

Жетістіктер редукциясы мен мәселені жос-
парлы шешу арасындағы жоғары оң корреля-
ция (r = 0.567, p ≤ 0.001) ерекше назар аударуды 
қажет етеді. Бұл екі түрлі механизмді көрсетуі 
мүмкін:

1. Жетістік сезімі төмендеген жағдайда тұлға 
өзін қалпына келтіру мақсатында жоспарлы әре-
кетке көбірек жүгінеді (компенсаторлық страте-
гия).

2. Жоғары талапшылдық пен өзін-өзі қатаң 
бағалау деңгейі жоғары жастарда әрі жоспарлау 
белсенділігі, әрі жетістікке қанағаттанбау қатар 
жүруі мүмкін.

Сондай-ақ жағымды қайта бағалау мен же-
тістіктер редукциясы арасында әлсіз оң бай-
ланыс (r = 0.272) анықталды. Бұл нәтижелер 
жастардың когнитивтік қайта құрылымдау стра-
тегиясын көбіне ішкі тиімсіздік сезімі туындаған 
кезде қолданатынын көрсетуі мүмкін.

Алынған нәтижелер жастар арасында эмо-
циялық күйіп кетудің алдын алу бағдарламала-
рында келесі бағыттарды күшейту қажеттігін 
көрсетеді: проблеманы құрылымдау және жос-
парлау дағдыларын дамыту; жауапкершілік пен 
ішкі бақылау локусын қалыптастыру; әлеумет-
тік қолдау желісін кеңейту; когнитивтік қайта 
бағалау дағдыларын үйрету.

Зерттеу деректері адаптивті және проблема-
лық-бағытталған копинг стратегияларын таңда-
ған жастарда эмоциялық сарқылу мен деперсо-
нализация деңгейі төмен болатынын көрсетеді. 
Бұл олардың психологиялық тұрақтылығы жо-
ғары екенін және стресстік жағдайларда ресурс-
тарды тиімді пайдаланатынын білдіреді.

Эмоциялық сарқылу мен адаптивті стра-
тегиялар арасындағы тұрақты теріс бағыт-
тылық. Эмоциялық сарқылу барлық дерлік 
проблемалық-бағытталған және конструктивті 
стратегиялармен теріс бағытта байланыс көр-
сетті: Өзін-өзі басқару (r = –0.125), әлеуметтік 
қолдау іздеу (r  =  –0.286), мәселені жоспар-
лы шешу (r  =  –0.280), жағымды қайта бағалау 
(r  =  –0.133). Бұл коэффициенттердің барлығы 
бір бағытта орналасқан – теріс. Яғни, адаптивті 
стратегиялардың артуы эмоциялық сарқылудың 
төмендеуімен жүйелі түрде байланысты. Бұл 
жалпы тенденция жастар арасында конструк-
тивті копингтің қорғаныштық сипатқа ие екенін 
күшейте түседі. Статистикалық мәнділік барлық 
шкалада байқалмаса да, бағыттың бірізділігі ма-
ңызды ғылыми заңдылықты білдіреді: Адаптив-

ті стратегиялар неғұрлым жиі қолданылса, эмо-
циялық сарқылу соғұрлым төмен. Бұл деректер 
эмоциялық күйіп кетудің алдын алуда белсенді 
және саналы күресу тәсілдерінің профилактика-
лық рөлін жанама түрде дәлелдейді.

Деперсонализацияның әлеуметтік және 
жауапкершілік факторларымен кері байланысы

Деперсонализация әлеуметтік қолдау іздеу-
мен (r = –0.342*) және ауапкершілікті қабыл-
даумен (r = –0.361*) теріс байланыста болды. 
Сонымен қатар, өзін-өзі басқарумен де теріс 
бағыттағы тенденция байқалды (r = –0.263). Бұл 
деперсонализацияның көбіне тұлғааралық және 
өзіндік реттеу ресурстары әлсіреген кезде күше-
йетінін көрсетеді.

Тенденция мынадай: әлеуметтік және ішкі 
бақылау ресурстары жоғары болған сайын, тұл-
ғааралық эмоциялық алшақтау төмендейді. Бұл 
нәтиже жастар ортасында әлеуметтік қолдаудың 
психологиялық буферлік рөлін растайды.

Қашу-аулақ болу эмоциялық сарқылу-
мен (r  = –0.156) және деперсонализациямен 
(r  =  –0.137) әлсіз теріс бағытта байланыс көр-
сетті. Бұл қызықты тенденция, себебі теориялық 
тұрғыдан қашу стратегиясы көбіне дезадаптивті 
деп есептеледі. Алайда жастар арасында ол қыс-
қа мерзімді эмоциялық жеңілдеу механизмі ре-
тінде жұмыс істеуі мүмкін.

Бірақ сонымен қатар қашу-аулақ болу басқа 
көптеген стратегиялармен жоғары оң корреля-
ция көрсетті:

- Өзін-өзі басқарумен (r = 0.744***)
- Жауапкершілікті қабылдаумен (r  =  0.622***)
- Жағымды қайта бағалаумен (r = 0.513**)
Бұл қашу стратегиясының толық пассивті 

емес, аралас сипатта қолданылатынын көрсете-
ді. Яғни, жастар кейде уақытша дистанция алып, 
кейін белсенді әрекетке көшуі мүмкін.

Копинг стратегияларының кластерлік құры-
лымы

Деректерде стратегиялардың үш ықтимал 
кластері байқалады:

1) Проблемалық-бағытталған кластер:
- Жауапкершілікті қабылдау
- Мәселені жоспарлы шешу
- Жағымды қайта бағалау
Бұл шкалалар арасында жоғары өзара байла-

ныс байқалды (r = 0.538–0.627).
2) Эмоциялық реттеу кластері:
- Өзін-өзі басқару
- Әлеуметтік қолдау іздеу
3) Мінез-құлықтық реакция кластері:
- Конфронтация
- Дистанциялану

- Қашу-аулақ болу
Бұл құрылым жастардың стрессті жеңуде 

бір ғана емес, көп деңгейлі стратегиялар жүйе-
сін қолданатынын көрсетеді. Жастар арасында 
эмоциялық күйіп кетудің дамуында копинг ст-
ратегияларының сапасы шешуші рөл атқарады. 
Адаптивті және проблемалық-бағытталған стра-
тегияларды жүйелі қолдану эмоциялық сарқылу 
мен деперсонализация деңгейін төмендететін 
тұрақтандырушы фактор ретінде көрінеді. Ал 
жетістіктер редукциясы көбіне өзін-өзі реттеу 
механизмдерінің белсенуіне түрткі болатын ішкі 
сигнал қызметін атқаруы мүмкін. Бұл тенден-
циялар жастардың психологиялық икемділігі 
(psychological flexibility) мен стресс жағдайында 
өзін-өзі реттеу қабілеті күйіп кетудің алдын алу-
да негізгі ресурс екенін көрсетеді.

Қорытынды

Осы зерттеудің негізгі мақсаты студенттер-
дегі эмоциялық күйіп кету (эмоциялық сарқылу, 
деперсонализация, кәсіби жетістіктердің редук-
циясы) құрылымын анықтау және оның стресске 
төтеп беру копинг-стратегияларымен өзара бай-
ланысын эмпирикалық тұрғыдан талдау болды. 
Зерттеу барысында психодиагностикалық әдіс-
тер кешені қолданылды: эмоциялық күйіп кетуді 
бағалауға арналған сауалнама және Лазарус пен 
Фолкманның копинг-стратегияларын анықтауға 
арналған әдістеме. Деректерді статистикалық 
өңдеу Пирсон және Спирмен корреляциялық 
талдау тәсілдері арқылы жүзеге асырылды.

Алынған нәтижелер студенттер арасында 
күйзелістің құрылымдық компоненттері бір-бі-
рімен тығыз байланысты екенін көрсетті. Әсі-
ресе эмоциялық сарқылу мен деперсонализация 
арасындағы жоғары оң корреляция күйзелістің 
өзара күшейетін психоэмоциялық процесс еке-
нін дәлелдеді. Сонымен қатар деперсонализация 
мен кәсіби тиімділіктің субъективті төмендеуі 
арасындағы байланыс академиялық ортадағы 
эмоциялық алыстаудың кәсіби өзіндік бағалауға 
тікелей әсер ететінін көрсетті.

Копинг-стратегияларды талдау нәтижесін-
де олардың кластерлік құрылымы айқындалды. 
Проблемаға бағытталған стратегиялар (мәселе-
ні жоспарлы шешу, жауапкершілікті қабылдау, 
әлеуметтік қолдау іздеу, жағымды қайта баға-
лау) өзара жоғары байланыс көрсетіп, біртұтас 
рефлексивті-реттеуші жүйе құрайтыны анық-
талды. Аталған стратегиялар деперсонализация-
ның төмендеуімен статистикалық мәнді теріс 
байланыс көрсетті, бұл олардың кәсіби-акаде-

миялық сәйкестікті сақтаудағы қорғаныштық 
рөлін растайды.

Сонымен қатар зерттеу нәтижелері маңыз-
ды ғылыми тұжырым жасауға мүмкіндік бере-
ді: адаптивті немесе проблемаға бағытталған 
копинг-стратегиялар әрдайым эмоциялық сар-
қылуды автоматты түрде төмендете бермейді. 
Кейбір жағдайларда жоғары жауапкершілік пен 
белсенді мобилизация эмоциялық ресурстың 
шамадан тыс жұмсалуына әкелуі мүмкін. Бұл 
нәтиже студенттердің бейімделу механизмдерін 
ресурстық тәсіл тұрғысынан қарастыру қажетті-
гін көрсетеді. Осылайша, зерттеу гипотезасының 
негізгі бөлігі расталды: копинг-стратегиялардың 
сипаты эмоциялық күйіп кету деңгейімен жүйе-
лі түрде байланысты. Проблемаға бағытталған 
стратегиялар деперсонализацияны төмендетуге 
ықпал етеді, ал эмоциялық сарқылу тұлғаның 
белсенді субъектілік позициясының әлсіреуімен 
қатар жүреді. Нәтижелер студенттік ортадағы 
стресс динамикасын түсіндіруде жаңа эмпири-
калық деректер ұсынады және эмоциялық күйіп 
кету деңгейімен пен копинг арасындағы өзара 
ықпалға қатысты ғылыми білімді нақтылайды.

Зерттеудің практикалық маңызы жоғары. 
Алынған деректер негізінде:

- студенттерге арналған стресс-менеджмент 
бағдарламаларын әзірлеуге;

- жоғары оқу орындарында психологиялық 
сүйемелдеу жүйесін жетілдіруге;

- академиялық жүктемені басқару мен алдын 
алу шараларын ғылыми негіздеуге

мүмкіндік бар. Сонымен қатар үлгі көлемін 
кеңейту, бойлық (лонгитюдтік) зерттеу жүргізу 
және ресурстық тәсілді қолдану студенттердің 
эмоциялық күйіп кету динамикасын тереңірек 
түсіндіруге мүмкіндік береді.

Қорытындылай келе, жүргізілген зерттеу 
студенттердің эмоциялық күйіп кету мен ко-
пинг-стратегиялары арасындағы өзара байла-
ныстарды эмпирикалық тұрғыдан дәлелдеп, 
стресс жағдайында бейімделу механизмдерінің 
күрделі және ресурстық шартталған табиғатын 
көрсетті. Алынған нәтижелер жоғары білім 
беру кеңістігінде психологиялық қолдау жү-
йесін ғылыми негізде жетілдіруге бағытталған 
теориялық және қолданбалы негіз қалыптасты-
рады.

